


Evalwazzjoni ta' nofs it-terminu tal-Istrateġija tal-Komunikazzjoni tal-2015-2020 tal-Kumitat Ewropew tar-Reġjuni

Sommarju eżekuttiv
L-evalwazzjoni ta' nofs it-terminu tal-Istrateġija tal-Komunikazzjoni tal-2015-2020 tal-Kumitat Ewropew tar-Reġjuni (KtR) tibni fuq evalwazzjoni fil-linja ta' referenza mwettqa mill-KtR fl-2015. L-iskop ta' din l-evalwazzjoni kien li jitkejjel il-progress tal-impatt tal-istrateġija fuq l-implimentazzjoni tal-għodod u l-attivitajiet tal-komunikazzjoni tal-KtR, jinsiltu konklużjonijiet dwar l-aspetti operazzjonali tal-komunikazzjoni, u jiġi pprovdut sett ta' rakkomandazzjonijiet dwar kif il-KtR għandu jqiegħed b'mod strateġiku l-komunikazzjoni tiegħu fis-snin 2017-2020.
Biex jimplimenta l-attivitajiet ta' evalwazzjoni, it-tim ta' riċerka uża metodi kemm kwalitattivi kif ukoll kwantitattivi. Is-sorsi prinċipali ta' data kienu dokumenti ta' ppjanar u rapportar ipprovduti mill-KtR, ir-riżultati ta' stħarriġ tal-partijiet ikkonċernati onlajn ipprovduti mill-kuntrattur, u 33 intervista semistrutturata ma' partijiet ikkonċernati, professjonisti tal-komunikazzjoni, u sħab reġjonali.
Aktar minn sentejn wara l-introduzzjoni tal-Istrateġija tal-Komunikazzjoni tal-2015-2020 tal-KtR, din diġà kellha impatt fuq il-mod kif jiġu indirizzati l-attivitajiet tal-komunikazzjoni mill-KtR. Il-partijiet ikkonċernati u l-professjonisti tal-komunikazzjoni intervistati ġeneralment qablu li l-istrateġija saħħet l-immaġni tal-KtR billi kkontribwixxiet għal attivitajiet tal-komunikazzjoni aktar iffokati, aktar trasparenti u kkummerċjalizzati aħjar. Filwaqt li l-impatt tal-istrateġija fuq l-attivitajiet tal-komunikazzjoni kien aktar viżibbli, il-potenzjal tagħha li tkun katalist għal bidla organizzazzjonali ma ġiex sfruttat bis-sħiħ b'din il-fażi interim. Hawn taħt se nirriflettu fuq l-aġġustamenti potenzjali li jistgħu jkunu ta' benefiċċju ulterjuri għall-organizzazzjoni fil-livelli maniġerjali u operazzjonali. 
[bookmark: _Toc489616020][bookmark: _Toc491102787]Aġġustamenti neċessarji fil-livell maniġerjali
L-evalwazzjoni tagħna turi li, bħalissa, il-prinċipji tal-Istrateġija tal-Komunikazzjoni ma ġewx internalizzati bis-sħiħ fi ħdan il-KtR, b'mod speċjali fost il-livelli amministrattivi u politiċi tal-organizzazzjoni. Il-komunikazzjoni ma titqiesx dejjem bħala "operat ċentrali" tal-organizzazzjoni, minkejja li l-istrateġija kienet intiża biex tqegħidha fil-qalba tal-proċessi politiċi, leġislattivi u deċiżjonali tal-KtR. Din hija tendenza inkwetanti peress li, minħabba s-setgħat effettivi tal-KtR, il-komunikazzjoni fl-aktar sens wiesa' tagħha hija l-mezz primarju għall-KtR biex jinfluwenza t-tfassil ta' politiki tal-UE. 
Ħtieġa għal kunsens aktar b'saħħtu dwar objettivi tal-komunikazzjoni fuq perjodu qasir
L-organizzazzjoni bħalissa qiegħda tiffaċċja problemi meta tinforza l-ftehimiet magħmula fil-pjani ta' komunikazzjoni annwali, fejn tiddevja mill-approċċ tal-komunikazzjoni kumplessiv għall-objettivi ddikjarati. Minn naħa, dan jissuġġerixxi li l-kwalità tal-ippjanar annwali tista' titjieb; min-naħa l-oħra, dan jindika nuqqas ta' dixxiplina fis-segwitu tal-prinċipji l-ġodda rigward l-ippjanar strateġiku tal-komunikazzjoni. Il-prattiki tal-komunikazzjoni fil-KtR bħalissa qegħdin jesperjenzaw "ħajja doppja", fejn l-attivitajiet ta' "komunikazzjoni organizzazzjonali" għadhom qegħdin jiġu implimentati flimkien ma' attivitajiet li jimplimentaw "prijoritajiet strateġiċi".
Għad hemm ukoll nuqqas ta' kunsens fi ħdan l-organizzazzjoni dwar l-allokazzjoni ta' riżorsi finanzjarji u umani għall-implimentazzjoni tal-objettivi tal-komunikazzjoni. Filwaqt li d-deskrizzjoni ta' kampanji ewlenin fid-dokumenti ta' ppjanar annwali kienet pass sinifikanti 'l quddiem, hemm ħtieġa għal ftehim aktar fil-fond dwar ir-riżorsi li għandhom jiġu allokati għall-implimentazzjoni tal-objettivi tal-kampanja.
Rakkomandazzjoni 1: Żvilupp ta' operazzjonalizzazzjoni aktar komprensiva ta' kampanji tal-komunikazzjoni 
Id-deskrizzjonijiet tal-kampanji tal-komunikazzjoni ewlenin fil-pjani annwali għandhon jintużaw biex joperazzjonalizzaw objettivi fuq perjodu qasir. Dawn għandhom jispjegaw l-approċċ magħżul għall-mod kif il-kampanji se jikkontribwixxu biex iressqu lill-KtR lejn xenarju tal-komunikazzjoni partikolari – il-messaġġ, il-pubbliku destinatarju, u r-rwol tal-membri tal-KtR. Pjan annwali żviluppat tajjeb għandu jirrifletti wkoll fuq ir-rabtiet bejn il-kampanji tal-komunikazzjoni ewlenin, ir-rwol tagħhom fl-istadji differenti tal-proċess tat-tfassil ta' politiki, u l-ħtieġa għal kollaborazzjoni interistituzzjonali.
Rakkomandazzjoni 2: Aktar trasparenza dwar l-allokazzjoni tar-riżorsi fil-pjani tal-komunikazzjoni annwali
Il-pjani annwali għandhom ikunu aktar trasparenti dwar l-allokazzjoni tar-riżorsi kemm finanzjarji kif ukoll umani. Dawn ir-riżorsi għandhom jiġu ppjanati prinċipalment madwar l-objettivi tal-komunikazzjoni annwali. Il-pjani annwali għandhom jistabbilixxu linji ħomor għar-riżorsi użati għal attivitajiet ad hoc mhux ippjanati jew l-iżvilupp ta' "infrastruttura" tal-komunikazzjoni ġenerali. Tali nefqiet għandhom jiġu mmonitorjati b'kawtela addizzjonali u jiġu aċċettati biss meta jkun hemm ġustifikazzjoni soda tal-kontribut tagħhom għall-għanijiet kumplessivi tal-komunikazzjoni.
Biex jinkiseb aktar b'anqas, il-KtR jeħtieġ li jikkomunika l-objettivi tal-komunikazzjoni tiegħu b'mod aktar effettiv fi ħdan l-organizzazzjoni. Hija meħtieġa sensibilizzazzjoni interna aħjar tal-approċċ strateġiku biex jintlaħaq ftehim intern dwar il-loġika tal-komunikazzjoni. Dan jippermetti semplifikazzjoni tal-proċessi tat-teħid ta' deċiżjonijiet dwar l-implimentazzjoni tal-attivitajiet tal-komunikazzjoni. Kunsens intern aħjar jippermetti wkoll opportunitajiet ta' kooperazzjoni aħjar ma' sħab tal-komunikazzjoni potenzjali 'l barra mill-organizzazzjoni.
Rakkomandazzjoni 3: Użu tal-komunikazzjoni bħala katalist intern għal bidla organizzazzjonali
Is-sensibilizzazzjoni u l-kunsens dwar il-loġika ta' intervent għandhom jissaħħu ulterjorment bl-użu kemm ta' għodod tal-komunikazzjoni interni informali kif ukoll formalizzati. Il-grupp intern ta' komunikaturi jista' jingħata inkarigu b'mod aktar ċar bl-iżgurar ta' skambju aktar konsistenti fi ħdan l-organizzazzjoni u ma' sħab esterni. Il-persunal fid-Direttorat għall-Komunikazzjoni għandu jaħtaf kull opportunità biex jesprimi l-loġika tal-komunikazzjoni lil membri tal-persunal, direttorati oħra, u fil-livell politiku. Dawn għandhom jippromovu eżempji ta' prattika tajba u jiksbu riżultati pożittivi li huma konformi mal-approċċ strateġiku l-ġdid.
Il-fehmiet tal-partijiet ikkonċernati dwar in-narrattiva tal-KtR jibqgħu diverġenti 
L-Istrateġija tal-Komunikazzjoni tal-KtR identifikat żewġ udjenzi destinatarji primarji: l-awtoritajiet reġjonali u lokali u l-istituzzjonijiet tal-UE. Filwaqt li l-evalwazzjoni fil-linja ta' referenza tal-2015 sejħet għal għażla strateġika bejn l-udjenzi u l-messaġġi, il-partijiet ikkonċernati kkonsultati għal din l-evalwazzjoni kellhom fehmiet diverġenti, li juri li ftehim strateġiku dwar il-bilanċ tal-pubbliku destinatarju għadu ma ntlaħaqx.
Il-maġġoranza tar-rappreżentanti ta' grupp politiku jemmnu li l-ħidma konsultattiva tal-KtR mal-istituzzjonijiet tal-UE kienet l-attività ċentrali tal-organizzazzjoni, u li din għandha tkun riflessa aħjar fl-isforzi tal-komunikazzjoni. Dawn jappoġġjaw bil-qawwa x-xenarju "li jmur lura għal dak li huwa bażiku", li permezz tiegħu l-attivitajiet tal-komunikazzjoni għandhom jikkontribwixxu prinċipalment għall-impatt tal-ħidma konsultattiva tal-KtR fil-proċess tat-tfassil tal-liġijiet tal-UE.
Partijiet ikkonċernati interni u esterni oħra saħqu li hemm ħtieġa li qed tikber mhux biss li "jimmiraw lejn il-lokal" u jikkomunikaw l-Ewropa lill-awtoritajiet lokali u reġjonali u liċ-ċittadini, iżda wkoll li jingħata leħen lil-livell deċentralizzat u jitressaq l-input fil-livell lokali lejn il-livell tal-UE.
Fil-fehma tal-partijiet ikkonċernati u d-dokumenti strateġiċi tal-KtR, l-atturi prinċipali f'dan il-fluss ta' informazzjoni reċiproku għandhom ikunu l-membri tal-KtR. Il-partijiet ikkonċernati esprimew aspettattivi estremament għolja rigward il-membri tal-KtR, li huma mistennija li jkunu kemm ambaxxaturi tal-UE għall-kostitwenzi domestiċi tagħhom, kif ukoll kelliema f'isem iċ-ċittadini quddiem l-istituzzjonijiet tal-UE. Minħabba, madankollu, l-impenn limitat u l-kapaċitajiet varjati tal-komunikazzjoni tal-membri tal-KtR, dawn l-aspettattivi għolja għandhom jiġu indirizzati b'kawtela.
L-immaniġġjar effettiv taż-żewġ udjenzi destinatarji intiżi u l-firxa pjuttost wiesgħa ta' prijoritajiet politiċi se jkomplu jeħtieġu sforzi wesgħin tal-komunikazzjoni. Dan se jeħtieġ għażla strateġika ta' stejjer b'potenzjal ta' komunikazzjoni għoli, u s-sejba ta' modi ta' involviment u appoġġ effettivi għall-membri tal-KtR.
Rakkomandazzjoni 4: Promozzjoni tal-involviment riflessiv f'attivitajiet "ibbażati fuq l-opinjoni" u "li jimmiraw lejn il-lokal"
It-tensjoni bejn il-proponenti ta' tipi ta' attivitajiet "immirati lejn il-lokal" (komunikazzjoni tal-Ewropa fil-livelli lokali u reġjonali) u "li jmorru lura għal dak li huwa bażiku" (fokus fuq il-komunikazzjoni tal-ħidma konsultattiva fil-proċess tat-tfassil tal-liġijiet tal-UE) jistgħu jiġu ffaċilitati fil-promozzjoni ta' approċċ tal-komunikazzjoni aktar immirat. L-involviment kostruttiv tal-udjenzi differenti, kemm l-awtoritajiet lokali/reġjonali u l-persuni li jieħdu d-deċiżjonijiet fl-UE, jista' jiffaċilita tagħlim organizzazzjonali dwar id-differenzi bejn dawn l-elementi tal-loġika ta' intervent.
Pereżempju, rappreżentanti fil-livell politiku li jaħdmu bil-proċessi konsultattivi jistgħu jiġu involuti billi jiġi pprovdut aċċess aktar faċli għall-appoġġ tal-komunikazzjoni mil-livell operazzjonali. Fl-istess ħin, it-tim tal-komunikazzjoni tal-KtR jista' jinvolvi ruħu fi djalogu reċiproku mal-livell politiku biex jintegra aħjar il-ħidma tiegħu fil-qafas tal-komunikazzjoni kumplessiv, primarjament il-kampanji tal-komunikazzjoni ewlenin.
Rakkomandazzjoni 5: Semplifikazzjoni tad-deċiżjonijiet dwar kontenut tal-komunikazzjoni finali u titjib tat-trasparenza tat-teħid ta' deċiżjonijiet 
Id-deċiżjonijiet finali dwar il-messaġġi għandhom jittieħdu minn numru limitat ta' nies. Meta tittieħed deċiżjoni dwar konċentrazzjoni fuq storja/opinjoni waħda jew messaġġ wieħed u mhux oħrajn, id-deċiżjoni għandha tkun iġġustifikata b'mod ċar u kkomunikata lil dawk interessati fl-appoġġ għall-komunikazzjoni. Il-livell politiku għandu jkun aktar involut fi stadju bikri fl-ippjanar ġenerali tal-kontenut, b'mod speċjali matul il-preparazzjoni tal-pjani annwali. Id-deċiżjonijiet finali dwar il-kontenut għandhom ikunu prinċipalment f'idejn it-tim tal-komunikazzjoni, wara konsultazzjoni mal-livell politiku.
Inkwadrar tal-orjentazzjonijiet ta' dawk li jfasslu l-politika pubblika u tal-UE minflok "stabbiliment tal-aġenda"
L-attivitajiet tal-komunikazzjoni tal-KtR bħalissa huma ppjanati bħala ġbir ta' azzjonijiet, fejn rari jipprovdu parir dwar kif il-KtR huwa mistenni li jinkwadra l-orjentazzjonijiet ta' dawk li jfasslu l-politika pubblika u tal-UE dwar politika jew kwistjoni magħżula. Bir-rikonoxximent tal-limitazzjonijiet tar-riżorsi tagħha, l-organizzazzjoni ma tistax tkun effettiva jekk tipprova tħaddem strateġiji klassiċi ta' stabbiliment tal-aġenda. Minflok, il-KtR għandu jinternalizza dak li aħna sejjaħna "loġika tal-inkwadrar" fi ħdan l-attitudni tiegħu tal-ippjanar u l-komunikazzjoni kumplessiva tal-organizzazzjoni. Il-komunikazzjoni tal-KtR kienet l-aktar effettiva meta l-istejjer miġbura fil-livelli reġjonali u lokali ntużaw biex jikkomunikaw kif kwistjonijiet ta' politika fl-aġenda Ewropea għandhom jiġu inkwadrati biex jissodisfaw il-ħtiġijiet u t-tħassib taċ-ċittadini Ewropej.
Rakkomandazzjoni 6: Promozzjoni ta' approċċ tal-inkwadrar lejn komunikazzjoni
Sabiex jiġi internalizzat l-approċċ tal-inkwadrar għall-komunikazzjoni, il-KtR jeħtieġ li jsegwi diversi prinċipji:
Messaġġi prodotti mill-organizzazzjoni m'għandhomx jitqiesu bħala stabbiliment tal-aġenda. Pjuttost, il-KtR għandu jinkwadra l-kwistjonijiet ippreżentati fl-aġenda.
It-tim tal-komunikazzjoni għandu jkun kapaċi jieħdu deċiżjonijiet ta' malajr dwar il-messaġġi.
Mhux l-attivitajiet u l-opinjonijiet kollha tal-organizzazzjoni għandhom valur tal-komunikazzjoni ugwali. Il-komunikazzjoni għalhekk għandha tkun selettiva.
L-approċċ tal-inkwadrar għandu jkun semplifikat fl-ippjanar tal-komunikazzjoni, li jibda mill-kampanji tal-komunikazzjoni. Il-loġika tal-inkwadrar għandha tispjega liema perċezzjonijiet u pożizzjonijiet partikolari se jiġu mmirati, u kif il-kampanja beħsiebha tibbenefika mid-diskors pubbliku eżistenti sabiex tattira aktar faċilment l-attenzjoni għall-pożizzjonijiet tal-KtR.

F'dan l-istadju ta' nofs it-terminu, huwa ċar li l-istrateġija influwenzat l-implimentazzjoni tal-attivitajiet tal-komunikazzjoni tal-KtR. It-taħlita tal-komunikazzjoni tal-KtR m'għandhiex titqies bħala sempliċi assortiment ta' azzjonijiet li għandhom isiru fir-rigward tal-"komunikazzjoni organizzazzjonali". Issa hija diretta b'mod aktar effettiv lejn l-implimentazzjoni tal-loġika ta' intervent tal-istrateġija. Aħna osservajna numru ta' bidliet fil-livell operazzjonali li jikkonfermaw dawn l-iżviluppi pożittivi, u jitolbu aktar titjib li jippermetti lill-maniġment tad-Direttorat biex jidderieġi b'mod aktar effettiv u effiċjenti t-taħlita tal-komunikazzjoni lejn l-implimentazzjoni tal-objettivi tal-komunikazzjoni tiegħu.
Allokazzjoni u monitoraġġ aktar preċiżi tar-riżorsi għal ġestjoni aktar konxja għall-kost
Il-monitoraġġ tal-KtR tar-riżorsi finanzjarji u umani ddedikati għall-azzjonijiet tal-komunikazzjoni ffoka fuq l-għodod tal-komunikazzjoni, fejn naqas li jattira kollaborazzjoni bejn l-unitajiet, u mmonitorja riżorsi ddedikati għal prijoritajiet speċifiċi. L-aktar rapporti tal-monitoraġġ tal-komunikazzjoni reċenti bdew jorbtu l-baġit allokat mal-objettivi tal-komunikazzjoni; dan kien pass kbir 'il quddiem. Minħabba n-natura kritika tar-riżorsi umani fl-implimentazzjoni tal-attivitajiet tal-komunikazzjoni, għandhom jiġu applikati l-istess prinċipji biex jiġu mmonitorjati.
Il-monitoraġġ tar-riżorsi umani kif marbuta mal-objettivi jkun pass lejn it-titjib tal-kuxjenza għall-kost, l-appoġġ tal-kollaborazzjoni bejn l-unitajiet, u l-faċilitazzjoni tal-appoġġ istituzzjonali neċessarju għall-maniġers tal-kampanja.
Rakkomandazzjoni 7: Monitoraġġ tar-riżorsi umani u mhux tal-baġit tal-komunikazzjoni biss
Id-Direttorat għall-Komunikazzjoni għandu jżomm rekord tal-kostijiet tar-riżorsi umani (eż. ħin imqatta' fuq kompiti speċifiċi) peress li dawn huma relatati mal-implimentazzjoni tal-objettivi. Tali monitoraġġ għandu jsegwi loġika simili għal dik introdotta fl-aktar rapport reċenti dwar il-baġit tal-komunikazzjoni. Dan jippermetti lill-KtR jidderieġi b'mod strateġiku r-riżorsi umani tiegħu lejn objettivi tal-kampanja. Dan iżid ukoll it-trasparenza għall-kostijiet sħaħ tal-attivitajiet l-oħra tad-Direttorat. Bħala riżultat, il-maniġment tad-Direttorat ikun jista' jiffoka l-isforzi tal-persunal tiegħu fuq l-objettivi tal-komunikazzjoni, li kienet waħda mill-intenzjonijiet oriġinali tal-istrateġija.
Għalkemm dan jipprovdi ħafna informazzjoni ta' valur dwar l-ilħuq tal-attivitajiet tal-komunikazzjoni tiegħu, il-monitoraġġ tal-prestazzjoni attwali tal-KtR jonqsu element essenzjali – rekord tal-kwalità tal-eżiti tal-attivitajiet tal-komunikazzjoni tiegħu. Din hija indikazzjoni oħra li l-komunikazzjoni tal-KtR hija kkonċentrata wisq fuq l-għodod u għadha mhix diretta bis-sħiħ lejn l-objettivi. Biex jiksbu monitoraġġ tal-eżiti tal-aqwa kwalità, dawn għandhom ikunu ddisinjati abbażi ta' kunsens fi ħdan l-organizzazzjoni dwar kif l-attivitajiet tal-komunikazzjoni jikkontribwixxu għall-impatt kumplessiv tal-KtR.
Rakkomandazzjoni 8: Titjib tal-monitoraġġ tal-eżiti 
Il-KtR għandu jimmonitorja l-eżiti tal-attivitajiet tal-komunikazzjoni tiegħu b'mod aktar konsistenti. Dan il-monitoraġġ għandu jkun allinjat mal-loġika ta' intervent tal-attivitajiet tal-komunikazzjoni. Mhux se jkun hemm dejjem indikatur "standard tal-industrija" li jaqbel tajjeb għal eżiti speċifiċi, u tali indikaturi tal-eżitu għandhom jiġu żviluppati internament. Il-kejl ta' jekk il-pubbliku destinatarju huwiex affettwat minn narrattivi ta' kampanji tal-komunikazzjoni ewlenin, u jekk huwa jirrelatax dawn in-narrativi mal-KtR u jekk humiex attivati minnu, għandu jipprovdi bażi għal aktar żvilupp tas-sistema ta' monitoraġġ.
Il-kwalità tat-taħlita tal-komunikazzjoni qiegħda titjieb, iżda mhux dejjem issegwi l-loġika tal-objettivi
Matul dan il-perjodu ta' nofs it-terminu, it-tim tal-komunikazzjoni tal-KtR ġab titjib sinifikanti għall-għodod differenti tat-taħlita tal-komunikazzjoni tiegħu. L-iżvilupp tiegħu tat-taħlita tal-komunikazzjoni jidher li jsegwi tendenzi attwali fl-industrija tal-komunikazzjoni, iżda f'ċerti każijiet dawn huma ddeterminati wkoll minn ċerta dipendenza fuq il-perkors. Fil-qosor, l-iżviluppi tiegħu ma jsegwux b'mod strett il-loġika tal-objettivi tal-komunikazzjoni. Il-fatt li l-unitajiet tad-Direttorat huma organizzati skont l-għodod tal-komunikazzjoni jservi biex iħeġġeġ l-approċċ orjentat lejn l-għodda għall-komunikazzjoni fl-organizzazzjoni.
Fl-istennija li jinkisbu riżultati aħjar b'anqas riżorsi, il-KtR għandu jkun aktar kuraġġuż biex jabbanduna dawn l-għodod li la huma partikolarment effettivi u lanqas jallinjaw mal-objettivi l-ġodda tal-istrateġija tal-komunikazzjoni. Minflok, għandu juża dawn ir-riżorsi liberati biex iħaddan malajr opportunitajiet ġodda tal-komunikazzjoni.
Rakkomandazzjoni 9: Kontroll aħjar tal-għodod b'kost għoli u tnaqqis tal-għodod superfluwi u ineffettivi
Il-KtR għandu japplika b'mod aktar rigoruż analiżi tal-ispejjeż imqabbla mal-benefiċċji tal-għodod tal-komunikazzjoni u l-azzjonijiet tal-komunikazzjoni differenti. "Każijiet tal-operat" speċifiċi ta' għodod jew azzjonijiet tal-komunikazzjoni li jaħdmu tajjeb għandhom jintużaw bħala punti ta' riferiment interni. Dawn għandhom jintużaw biex tiġi ġġudikata u kkontrollata l-kosteffiċjenza tal-għodod jew tal-azzjonijiet, u jitnaqqas in-numru ta' għodod superfluwi u ineffettivi.
Hemm bżonn li jiġi żviluppat approċċ aktar sistematiku għall-organizzazzjoni u l-koorganizzazzjoni ta' avvenimenti. Aħna nirrakkomandaw li l-KtR jiddefinixxi sett ta' kriterji għall-organizzazzjoni ta' avvenimenti fil-bini tiegħu. Avvenimenti li għandhom sinifikat politiku, jirriflettu l-prijoritajiet konsultattivi tal-KtR, u/jew huma "f'kuntatt" maċ-ċittadini, għandhom jingħataw prijorità. Għodod bħall-istqarrijiet għall-istampa jew il-pubblikazzjonijiet ftit li xejn iżidu valur għat-taħlita tal-komunikazzjoni kumplessiva, u l-volum tagħhom għandhom jitnaqqsu.
Rakkomandazzjoni 10: Użu tar-riżorsi disponibbli għal aktar żvilupp ta' għodod ġodda li jaħdmu tajjeb
Ilħuq tal-midja: Il-KtR għandu jkompli jinteraġixxi direttament mal-midja. Kemm is-sħubijiet mal-midja kif ukoll il-vjaġġi tematiċi għall-ġurnalisti huma alternattivi vijabbli f'dan ir-rigward. 
Avvenimenti: Il-KtR għandu jimmonitorja r-riżultati ta' avvenimenti lokali aktar bir-reqqa u għandu jqishom bħala alternattiva għal avvenimenti bbażati fi Brussell. 
Facebook: Aħna nirrakkomandaw li l-KtR jistabbilixxi paġna globali jew għall-anqas jippermetti posts multilingwi fuq Facebook. Il-bażi ta' data tal-bullettin tal-KtR fuq Facebook għandha tintuża biex jintlaħqu l-qarrejja. Għandu jitqatta' biżżejjed ħin fuq l-estrazzjoni ta' data biex jiġi evalwat liema artikli/posts kellhom prestazzjoni tajba, ma' liema udjenzi, u għaliex. 
Twitter: Il-kards ta' Twitter huma faċli biex jinħolqu u jilħqu ferm aktar nies minn posts "normali" (jiġifieri l-valur tal-elementi viżivi m'għandux jiġi injorat). L-aħħar karatteristiċi tal-midja soċjali jippermettu wkoll avvenimenti jew interventi minn membri tal-KtR dwar "suġġett jaħraq" ħafna biex jixxandar live lil udjenza wiesgħa mill-ewwel, b'kost relattivament baxx. Din il-possibbiltà, jekk diretta kif xieraq, iżżid l-impatt tal-ħidma tal-Kumitat u ttejjeb il-perċezzjoni tal-pubbliku li l-KtR fil-fatt huwa attiv fi kwistjonijiet li jinteressaw liċ-ċittadini tal-UE.


Dan ir-rapport tħejja fil-kuntest tal-kuntratt Nru COR/01/2017 "Evalwazzjoni ta' nofs it-terminu tal-Istrateġija tal-Komunikazzjoni tal-2015-2020 tal-Kumitat Ewropew tar-Reġjuni (KtR)" taħt il-kuntratt qafas interistituzzjonali PO 2016-06/01 dwar il-"Provvista ta' Servizzi ta' Valutazzjoni tal-Impatt, Evalwazzjoni u relatati mal-Evalwazzjoni fil-Qasam tal-Attivitajiet ta' Komunikazzjoni" bejn il-Kumitat Ewropew tar-Reġjuni (KtR), il-Grupp PPMI, UAB (il-Litwanja) u ARCTIK (il-Belġju). Il-fehmiet espressi f'dan ir-rapport mhumiex neċessarjament dawk tal-KtR. Ix-xogħol fuq il-post twettaq bejn Ġunju u Lulju 2017 u r-rapport ġie ffinalizzat f'Settembru 2017. Aktar informazzjoni hija disponibbli fuq: http://cor.europa.eu/en/about/Pages/cor-communications-re-connecting-citizens-with-europe.aspx 

